
Egun hauetantxe ezagutarazi 
ditu UPV-EHU delakoak datu 
gogoangarri batzuk (Cam-
pusa, 18). Berauek, hortaz, 
Baskongadetako 26 ikasguei 
dagozkie; Nafarroa eta Ipa-
rraldea at utziz. 

Gaur egun 56.802 ikasle 
ari da ikasten hiru canpu-
setan. Horietatik, 7.476 ari dira euskaraz 
(%13,15). Unibertsitate mailako hezkuntza, 
oro har, gaztelaniaz burutzen da Hegoaldean. 

Euskaraz ikasten dutenen kopurua, dena 
dela, gorantz doa: ia-ia Eskola eta Fakultate 
guztietan. Aurten, %9,91tik, %!3,15era pasa 
gara. 

Ikasgu bakar batean egin du atzera euskarak, 
pittin bat besterik izan ez bada ere: Gasteizko 
Euskal Filologia-Historiakoan. Filologi ikas-
leek erdarara jotzen dutenik nekez sinetsirik, 
erdara Historia azpi-sailetik etorri dela ondo-
rioztatu behar. Arabako Fakultaterik euskaldu-
nena hauxe dela azpimarratu behar da, halere: 
Araba %16,9; Filologi-Historia, %25,7. 

Espero zitekeenez, euskararen erabilpenik 
handiena, Irakasle Eskolei dagokie: %57 Gi-
puzkoan, %37 Araban, %31 Bizkaian. Gipuz-
koan, beraz, gehiago dira euskaraz eskolatzen 
direnak, erdaraz eskolatzen direnak baino. 

Fakultateetan euskaldunena, gainerantzean, 
Donostiako Kimikak da (%31). Ondoren, eta 
orpoz orpo, eta beti ere Gipuzkoako canpu-
sean, Enpresa Fakultatea dator (%24), Filosofi-
Pedagogia (21) eta Psikologia (20). 

Bizkaiko euskaldunena Arte Ederretako Fa-
kultatea da: %17. 

Zergatik ez dakigularik, Bizkaiko Meatze In-
ginarien Eskolan eta Gipuzkoako Arkitektura-
koan, dena egiten da erdaraz. 

Beste puntu hits bat: erabilpenari buruz oso 
garrantzitsu diren Medikuntza eta Erizaintza 
Eskolak, oso erdaldun agertzen zaizkigu 
oraindik: %4 eta %1,5 bakarrik euskaraz. Zer 
bekatu egin ote dute euskaldunek, gaisorik dau-
delarik ezin zaintzaileekin mintzatzeko? 


